
1. Álggo  

 Ragnhild Nilssonis, Stefan Dahlbergas ja Ulf Mörkenstamas 
 

Álggo  

Guokta maŋemus jahkelågen lip rijkajgasskasattjat vuojnnám álggoálmmugij riektáj lassániddje 

väráltvijdesbirástiddje dåhkkidimev, mij sierraláhkáj almmus AN:a Deklarasjåvnån 

álggoálmmugij riektáj birra 2007 jages. Åvddånibme l moatten oasen årrum fábmogap 

politijkalasj buorránime boados álggoálmmugij siegen goappátjagá bájkálattjat, dajvak ja  

rijkajgasskasattjat 1970-lågo rájes ja sáme nuorttarijkajn li årrum sieldes dåjmalattja dán 

buorránimen (gehtja bv. Anaya 2009; Minde 2003; Shafir ja Brysk 2006). 

Álggoálmmukdeklarasjåvnnå biedjá i.s. ”álggoálmmugijn la riektá iesjmierredibmáj”. Dájna 

riektájn doarjjan oadtju iesjrádálattjat mierredit ietjasa politijkalasj sajádagáv ja iesjrádálattjat  

ållidit ietjasa ekonomalasj, sosiálalasj ja kultuvralasj åvddånimev”; álggoálmmugin la aj riektá 

”ednamij, dajvajda ja luohkojda majt li árbbedábálattjat äjggum, ráddum jali ietjáláhkáj ávkkim 

jali åttjudam” (AN 2007, 3. ja 26. Art). Almma sisanádus álggoálmmugij riektá iesjmierredibmáj 

la huoman vilá goappátjagá rijddoássje ja umasslágásj vuojno ja rijkajgasskasasj riektá ij vatte 

buorre oajvvadusáv majt dát riektá mierkki oallevuodan jali gåktu luluj máhttet ålliduvvat 

(Quane 2011; Xanthaki 2007; Åhrén 2016). Svieriga stáhta dåhkkidij sámijt álmmugin riektájn 

iesjmierredibmáj 2006 ja Svierik dan milta jienastij – aktan 143 stáhtaj – vaj AN:a 

ållestjåhkanibme luluj álggoálmmukdeklarasjåvnåv dåhkkidit. Vuodo dán girjen la de ahte sámij 

riektá iesjmierredibmáj álggoálmmugin la dåhkkidum goappátjagá rijkalattjat Svierigin ja 

rijkajgasskasasj riektán.  

Sámedigge l uddni álmmukválljidum åvdåstiddje orgána mij galggá ábjjat ja praktijkalattjat 

dåjmadit Svieriga sámeálmmuga riektáv iesjmierredibmáj. Juohkka demokratiddjan la 

máhttudahka dárbulasj ietjas sebrudagá ja dan sebrulattjaj birra nubbe bielen, ja guovddelis 

politijkalasj ásadusáj birra nubbe bielen. Máhttudahka álmmuga politijkalasj oassálasstema, 

vuojnoj ja dåmadimvuoge birra l danen mierrediddje dádjadittjat ja åvdedittjat demokráhtak 

ásadusájt (gehtja bv. Berelson et al. 1954; Thomassen ja Schmitt 1996; Bingham Powll 2000; 

Thomassen 2005). Valla máhttudahka aj gåktu dáj ásadusáj hábbmima birra bájnasj 

válljijiddjejuohkusav la ájnas, mij sierraláhkáj tjielggá dán girjen. Moarmesmáno 19.b. 2013 

ásaduváj gudát válljim Sámediggáj maŋŋel gå 1993 jagen rabáduváj ja dan bále tjadáduváj aj 

vuostasj válljijiddjeåtsådibme samediggeválljima gáktuj. Åtsådime guovddelisán lij 

válljimoassálasstem ja belludakválljim, dåmadimvuoge ja vuojno umasslágásj 

konkrehtalasjássjijn, ja media doajmma válljimin. Sámedigge lij dán rádjáj ájnna álmmukválljidum 

orgána Svierigin mij ij lim plána milta åtsåduvvam ja guoradaláduvvam dájvvalakkoj válljijiddjeåtsådimij 

baktu. Juo 1956 rijkkabiejvveválljima gáktuj vuostasj svieriga válljimåtsådibme sajájdahteduváj ja dan 

maŋŋela li válljimåtsådime tjadáduvvam gájkka rijkalasj válljimij gáktuj nåv gåk álmmukjienastime ja 

válljima Europaparlamänntaj (Oscarsson ja Holmberg 2013). 

Åtsådibme fájllu de sáme válljijiddjejuohkusa birra ietjas álmmukválljidum orgána gáktuj, 

vájku Rolf Sjölina juo 1960-lågon tjadádij válljijiddjeåtsådimev válljima gáktuj kommuvnajda ja 

rijkkabäjvváj ällosujtár sámij siegen (Sjölin 2002). Gå svieriga Sámedigge åvdebut åtsåduváj de 

åvdemusát tjalmostahteduváj dan institusjåvnålasj organisasjåvnnåj (ge. bv. Lawrence ja 

Mörkenstam 2012, 2016; Vasara-Hammare 2002, 2003), jali de dan formálalasj sajádahka ja 

mandáhtta årrum buohtastahtte åtsådimij oasse (ge. bv. Hocking 2005; Josefsen, Mörkenstam ja 

Saglie 2015; Josefsen, Mörkenstam ja Nilsson 2016; Robbins 2011, 2015; Stepien, Petrétei ja 

Koivoruova 2016). Válljijiddjeåtsådibme mij guoradaláduvvá dán girjen la danen vuostasj 

sierralágásj Svierigin. Guovddelin la sáme váljjijiddjejuogos valla aj politijkalasj belludagá ja  

media. Válljijiddjeåtsådibme l oasse ja ájnnasamos prosjevtan mij buohtastahttá Sámedikke 

sajádagáv ja dåjmav sáme sebrudagán Svierigin ja Vuonan.1 Prosjevta vuodo lij 

válljijiddjeåtsådibme mij tjadáduváj válljima gáktuj vuona Sámediggáj 2009 (Josefsen ja Saglie 

2011). Vuollelin vuoseduvvi båhtusa svieriga åtsådime oases, lávkes lávkkáj buohtastahttem 

guovte sámediggeválljima gaskan 2013 jagen galggá girjen gidán 2107 jagen almoduvvá. 

Álggo kapihttalin galggap oanegisláhkáj buojkodit válljijiddje åtsådimev ja tjielggit moadda mijá 

vuojno milta ájnnasamos båhtusa.  

 

2013 jage válljijiddjeåtsådibme  

Plána milta máhtalgis åtsådime válljijiddjijs ja belludagájs la årrum akta stáhtadieda ájnnasamos 

suorgijs mälggat ájge rájes (gehtja bv. Campbell et al 1960). Åtsådibme masi 

válljijiddjeåtsådibme l vuododum sisanedij 53 gatjálvisás ma hábbmiduvvin ulmijn båhtusá 

máhtti buohtastahteduvvat válljijiddjeåtsådimij mij tjadáduváj samediggeválljima gáktuj Vuonan 

                                                           
1 Prosjäkta biednigahteduváj svieriga åtsådimrádes Formas 2013-2016. Prosjäktajuohkusin lidjin li åtsådiddje gietjat 
universitehtas ja allaskåvlås Svierigin ja Vuonan (Vuonan Norut Altas – Álta/UiT, Vuona Árktikalasj Universitähtta, 
Tromsö; Sáme allskåvllå Guovddagäjnon; Instituhtta Sebrudalåtsådibmáj for Samfunnsforskning Oslon; ja 
Universitähtta Oslon, ja Svierigin Stockholma, Göteborga ja Ubbmema universitehtajs). 

2009 ja 2013, ja vuodujn ahte buohtastahttem aj máhttá dagáduvvat ietjá válljijiddjeåtsådimij ma 

tjadáduvvi Svierigin. Ietján gå dát de Sámedikke válljimsiebrreráde l årrum referänssajuohkusin 

bargon åtsådimev hábbmit.  

Åtsådibme sisanedij rájadisájs påvståjn ållestum webba- ja sms-diededimij.2 Gatjálvisá 

åtsådimen tjalmostahttin válljimoassálasstemav ja belludakválljimav ja dåmadimvuogijt ja 

vuojnojt umasslágásj konkrehtalasjássjij. Mediakonsumsjåvnnå ja politijkalasj diededibme, 

institutsjåvnålasj åssko ja åskeldibme gávnnuj aj aktan muhtem sosio-ekonomalasj vuododum 

duohkegatjálvisá.3 Tjuolldem válljijiddjeåtsådibmáj tjadáduváj tjanágahtes vuorbe milta 

tjuolldemijn bájkoj 5000 jienastimdåhkkidum sámijs gudi Svierigin viessun. Válljimfábmudagás 

ja Sámedikkes merustaládum jienastimlåhko 2013 jage válljimij aneduváj tjuolldemrábman, 

adnoma maŋŋela Sámediggáj, ja gåbtjåj 8327 ulmutja. Åtsådime struktuvrra 

gatjádimhábbmimijn, tjuolldemdahkotjerdajn ja vásstádustjoaggemijn gähttjaluváj dajvak 

etijkkagähttjalimsiebrrerádes Göteborgan åvddål gå åtsådibme álgaduváj.4 Gieddebarggo 

tjadáduváj Enkätfabrikena oasstema maŋŋela Göteborga Universitehta dahkamusá milta. 

Gieddeájgge lij moarmesmános gitta basádismánnuj 2013. Vásstádusfrekvänssa lij 53,8 

prosänntaj, mij vuojneduvvá viehka buorre båhtusin. Vuona válljidjiddjeåtsådimijn bv. lij 

vásstádusfrekvänssa 15,7 prosännta 2009 ja 28,5 prosännta 2013.5 Válljijiddjeåtsådimijn ma 

Svierigin tjadáduvvin 2014 jage rijkkabiejvveválljima gáktuj ja válljimin Europaparlamänntaj lij 

vásstádusfrekvänssa 51,4 ja 55,8 prosännta.6 

Gatjádibme juogeduváj, nåv gåk åvddåla javladuváj, påvståjn. Juohkka rájadisán vatteduváj aj 

máhttelisvuohta gatjádimev dievddet internehtan ja gávnnuj nielje giellaj, julevsámegiellaj, 

nuorttasámegiellaj, oarjjelsámegiellaj ja dárogiellaj. Gájkka rájadisájn påvståjn duoddiduváj dáro 

gatjádibme ja duodden dasi vil tjuovoj aj gatjádibme sámegielajs muhtemin. Geográfalasj 

giellajuogadimen mij aneduváj j sáme gatjádimij juohkemin vuododuváj påvsstånummarbájkijs 

Sámedikkes merustaládum. Gå giellaráje älla duolla de diedon la máhttelisvuohta duolla giella 

ittjij boade duolla duosstuj. Guosská sierraláhkáj vásstediddjijda gudi årru gielaj geográfalasj 

                                                           
2 Válljijiddjeåtsådime dárkkelap buojkuldahkaj, gehtja 2. Appendiksav. 
3 Gatjádibme gávnaduvvá ållesvuodan dárogiellaj 2. Appendiksan. 
4 Åtsålvis etijkkagähttjalibmáj sisirájaduváj vuoratjismáno 14.b. 2013 ja etijkkagähttjalimsiebrreráde tjálalattjat 
dåhkkidij åtsådime tjadádimev biehtsemáno 10.b. 2013. 
5 Galggá duoddiduvvat vásstádusfrekvänssa 2009 jage válljimij ij la dárkkelit merustaládum gå dokumentasjåvnnå ij 
la ålles (gehtja Josefsen ja Saglie 2011, 20). 
6 Gálldo: SCB, Åttapartivalet 2010. Allmänna valen, Valundersökningen ja: SCB, Demokratistatistik rapport 20, 
Supervalåret 2014. 

vijdedimguovloj ålggolin. Gávnnum la máhttelisvuohta gielav målssot telefåvnnåmujttádusaj 

gáktuj ja vásstedit iesjválljidum gielan webban. 

Statistijkalasj dáhtá e val máhte aneduvvat buojkodittjat sebrudagáv ålggolis, statistijkka aj 

vaddá ålgoplinjajt massta álmmuk definieriduvvá, jali juogos, bv. dáhtá baktu åhpadusmiere, 

årrombájke, gasskasisboado, sivijllastáhtusa birra j.i. Histårjalasj buojkodibme sámijs juohkusin 

la moaddi målssusik vuojnojs ja gáttojs dåbbdomärkkan årrum, mij tjielggasit vuoseduvvá nuppe 

kapihttalin dán girjen. ”Maŋemus jahketjuodijn li ållo máhtulattja åtsådam sámij viessomav ja 

kultuvrav ja tjáledum li edna ålgusvaddema dán ábnnasa birra. Stuorámus oasse dássta la gåjt 

buojkodum ”kultuvralasj ålggolisperspektijvas” (Utsi 2007, 9). Midjij la årrum ájnas 

guoradallama ma dagáduvvi umasslágásj kapihttalijn e ådåsisdagá jali ájmon anedi gáttojt ja 

målssusik vuojnojt majt ieneplåhkosebrudak la dahkam histårjå tjadá. Mijá vuodo l årrum 

muhtem mudduj perspektijvav målssot ålles ájgev gähttjala diedulattja årrot fábmostruktuvraj 

birra ma li bájnatjam sámij gasskavuodav stáhtafámojda, vaj nåvti ij oassálasstet dájt 

struktuvrajda nannodit (Kukutai och Walter 2015; Ledman 2015; Kovac 2010). Doajvvom la 

årrum nåvti ållet dárkkelap ja ájnnasap åtsådibmáj. Jelena Porsanger (2004) tjállá, åtsådibme 

galggá vuolgget sámij (álggoálmmugij) ietjas ássjelistas, ahte sáme galggi inkluderiduvvat jali 

sámijs rádev gatjáduvvat åtsådimen ja boados galggá ruopptot diededuvvat ja máhttelis sámijs 

aneduvvat. Jus statistijkka ja guoradallama duodden dasi galggi aneduvvat politijkadagojda ja 

vuodon ságastallamij ieneplåhkosebrudagá ja álggoálmmuga gaskan, de l sierraláhkáj ájnas 

statistijkalasj guoradallama e boasstot sjatta (Walter och Andersen 2013).  

Mihttidahkes åtsådibme vaddá máhttelisvuodav diedojt rádddjidum bájkálasj kontevstas 

viedtjat, ja de standardiserit ábnassav ja båhtusav vuosedit váni bisodak kontekstalasj 

tjielggidusáv. Mijá vuojno milta dáhtáj giehtadallamin majt válljijiddjeåtsådibme vaddá l ájnas 

kontekstalasj ráddjim bisoduvvá. Gå buohtastahttep dáhtájt sámediggeválljijiddjij ja 

ieneplåhkosebrudagá gaskan dáhtáj hámen majt buojkulvissan SOM-instituhtta la åvdedam, de ij 

galga lågåduvvat nåv gåk ieneplåhkosebrudahka l skåvve jali duolla mierre bv. institusjåvnålasj 

åskeldime märráj jali gasskaalmasj åskeldibmáj. E ga vuosedum sieradusá galga tjielggiduvvat 

gássjelisvuohtan, ájnat dan sadjáj guoradaláduvvat histårjålasj duoge tjuovgan ja vuodon 

vuojneduvvat ságastallamij mij goappátjagá vuododuvvá sáme sebrudagá ietjas åvdeldimijn ja 

vidjurin sáme li álggoálmmuk riektáj ma li dåhkkiduvvam goappátjagá Svierigin ja 

rijkajgasskasattjat.  

Bargadibme dáhtájs ma li boahtám gatjádimvásstádussan li aj moadda gatjálvisá dahkam, bv. 

gatjálvisáj ájnasvuoda birra, jus ulmutja gudi li válljim vásstedit muhtem sáme giellaj li 

dádjadam gatjálvisájt sämmiláhkáj gå gudi li adnám dárogielak gatjádimev ja jus mij njuolgga 

máhttep anodit vuododum stáhtadiedalasj teoriddjajt, ráddjimij majt da mierkkiji (gehtja bv. 

Smith 2009). Mij guosská teoriddjaadnemij lip bv. vuojnnám árbbedábálasj teoriddja 

válljimoassálasstema ja válljijiddjedåmadimvuoge birra ij vatte tjielggidusmierev mij 

vuordeduvvá. Ietjá vidjurijn la dan sadjáj stuoráp tjielggidusmierre, nåv gåk iesjárvustáladum 

máhttudagá sámegielan ja mierre massta lip válljim sosiálalasj integrasjåvnnån sáme sebrudagán 

gåhttjot. Gehtjadittjat dáj vidjurj vuosstij li guokta umasslágásj låhkoárvo dagáduvvam moattet 

gatjálvisás gatjádimen.7 Vádá dán låhkoárvo tjerda anon la ahte dádjaduvvá merustalle mihtton, 

gånnå juoga dádjaduvvá buorep (bv. buorre máhttudagá sámegielan, jali alla sosiálalasj 

integrasjåvnå mierre sáme sebrudagán) ja merustaláduvvá muhtemij mij dádjaduvvá nievrebun 

(bv. binná máhttudagá sámegielan ja vuollegis integrasjåvnå mierre). Låhkoárvvo ij gálggá dán 

merustalle vuoge milta tjielggiduvvat, ij ge mihtton sámevuohtaj. Máhttep dan sadjáj aj dánna 

gávnnat tjielggidusáv båhtusij majt dá vidjura oadtju histårjån ja stáhta dálásjájggásasj 

segregasjåvnnå- ja assimilasjåvnnåpolitijkan sámij vuosstáj (gehtja 2. kapihttalin).  

Vádá anodit váni reflekteridak vuododum stáhtadiedalasj teoriddjajt bv. guovddelis- 

rabddabielle, jali ihtanisá majt sáme ietja e ane jali aktisasjvuodav dåbdå, l åtsådibme nåvti 

máhttá åvdedit ”mij” ja ”sij” bisoduvvá gasskavuodan sámij ja stáhta gaskan. Dakkir vuojnon l aj 

vádá åvdedit juogostjuolldemij ja tjuolldemij åvddålijguovlluj sámijs ietjastisá, gånnå ihtanisá ja 

definisjåvnå sámijs tjielgga ålggolisperspektijvas nannoduvvá. Gähttjalam lip dav gáhttit, bv. 

dieddela bájkálasj tjielggiduskontevsta ájnasvuodav. Ij la visses lip vuorbástuvvam 

ruoptusvaddet dáv tjerdalasj rahtjamav dán girje gájkan oasen, valla vuodo l årrum 

vuollegisvuodav dåbddåt kontevstalasj ávttjimussaj majt dáhtáábnas mierkki ja åvddålijguovlluj 

juohket ja ságastallat mijá båhtusijt ja guoradallamijt sáme sebrudagájn.  

 

Åtsådime boados perspektijvan badjelis  

                                                           
7 Máhttudagá sámegielan li vuododum additijvalasj låhkoárvvuj (iesjárvustaládum máhttudagájs) ma li vuododum 
gålmå máhttudakmihttuj (låhkå, ságas ja dádjat sámegielav). Låhkoárvon mij giehtadallá sosiálalasj integrasjåvnåv  
sáme sebrudagán gávnnuji gatjálvisá aktisasjvuohtadåbdo birra sáme lahkabirrusijn, aktisasjvuohtadåbddo ålles 
Sámijn, rádnaj låhko gudi li sisitjáledum sáme jienastimlågon, rádnaj oasse sáme duogijn gejn säbrástallá 
sahtebiejven ja jus la bajássjaddam sáme birrusin (vuosstájvásste gatjádimgatjálvisá 34 1, 34 2 35, 36, ma gávnnuji 
2. Appendiksan)- ma li ådåsis kodiduvvam vaj alla árvo vuosstájvásstedi nanos aktisasjvuohtadåbdov, alla oasse 
rádna sáme duogijn jnv. 

Juohkka kapihtal dán girjen la tjáledum vaj galggá máhttelis låhkåt aktijmahttá girje ietjá 

kapihttalijs ja mierkki gájkka kapihttalijn li ietjasa båhtusa ja maŋijbåhtusa, valla aj sjimugis  

kontekstalasj tjielggidusá máhtti moatten kapihttalin gärddáduvvat. Gå dánna galggap gähttjalit 

vuosedit åtsådime ájnnasamos båhtusijt de sihtap danen åvdemusát vuojnustahttet guokta ålggop 

vidjura Sámedikke doajmmaj manna almmus vuordek stuorra ájnasvuohta dádjadittjat  

válljijiddjedåmadimvuogijt ja vuojnojt válljimin Sámediggáj (edasik 2013 jage valljimin):  

svieriga stáhta politijkka histårjålattjat - majt lip juo badjelin bäggalam – ja Sámedikke dahkam 

fábmudahkan ráddidusá vuollásasj ráddjidum formálalasj mandáhtajn ja iesjmierredime muhtem 

muddujj.  

Vuostasjbäggalum vijor – stáhta politijkka histårjålattjat - la mierrediddje, danen gå tjielggasit 

la bájnatjam guokta vidjura ma gájkbadjásattjat la ájnnasamos dádjadittjat 

válljijiddjedåmadimvuogijt ja vuojnojt moatten guoradallamin ma vuoseduvvi dán girjen, vuojn  

máhttudagá sáme gielajs muhtemin sosiálalasj integrasjåvnå mierev sáme sebrudagán. 

Tjuolldemihtanis majt mij Israel Ruonga milta (1961, 1982) juohkka sajen girjen gåhttjop sáme 

álmmuga ”juogostjuolldemin” la njuolgga tjuovos stáhta politijkas gånnå umasslágásj sáme 

juohkusa li biejadum umasslágásj gasskavuodan láhkaásadibmáj, tjielldesebrulattja ja sáme gudi 

älla sebrulattja tjielden. Dánna álgon sihtáp siejvvet guovte ájnas oassáj dán politijkan 

(Sámedikke histårjålasj ja politijkalasj kontäksta váttugappot ságastaláduvvá 2. kapihttalin). 

Vuostatjin la stáhta politijka boatsojäládusáv tjalmostahttám, mij la dahkam ietjá árbbedábálasj 

sámeäládusá – bv. bivddo, duodje ja guollim - ållu diedulattjat biejaduvvin sierralágásj sáme 

rievtesvuodaj vuogádagá ålggolin mij dagáduváj vuostasj guohtomlágajn 1886, de vargga 150 

jage rájes. Nuppus sáme álmmuga tjuolldem nannoduváj stáhta guovtegerdak politijkalasj dåjma 

baktu, gånnå dåjmalasj segregasjåvnnåpolitijka ulmme lij jåhttesámijda ja tjielgga 

assimilasjåvnnåpolitijka ulmme li sámij vuosstij boatsojäládusá ålggolin. Dahkam la umasslágásj 

vidjurijt umasslágásj juohkusijda sáme sebrudagán goappátjagá dåjmadit árbbedábálasj äládusájt 

ja gielav ja kultuvrav bisodit.  

Dájn guovten vidjurijn – máhttudagá sáme gielajs muhtemin ja sosiálalasj integrasjåvnå 

mierre sáme sebrudagán – li bv. alla tjielggidusárvvo válljimoassálasstema gáktuj ja 

vuojneduvvá luohkkon sierralágátja válljimij Sámediggáj (gehtja 5. kapihttalin). Árbbedábálasj 

stáhtadiedalasj tjielggidusvuogijn, majn bv. sosio-ekonomalasj luohko nåv gåk åhpadus ja 

sisboahto máhtti válljimoassálasstemav tjielggit, älla gis stuoráp tjielggdusárvvo. Vihtta ietjá 

vidjura dan sadjáj tjielggiji - majt lip gåhttjum vuosediddjen sosiálalasj integrasjåvnnåj sáme 

sebrudagán – válljimoassálasstem åvvånagi buorep. Válljimoassálasstem la tjielggasit alep gejda 

stuorrát dåbbdi aktisasjvuodav lahkabirrusijn ja ålles Sámijn (dánna jienastin 68 ja 69 prosännta 

válljijiddjijs jus buohtastahttá 38 ja 44 prosentajn válljijiddjijs gudi diededin muhtem märráj 

aktisasjvuodav dåbddin), säbrástallam ienemusát sámij ja ienemus rádna li jienastimlågon 

tjaledum (dánna jienastin 72 ja 67 prosännta jienastin jus buohtastahttá 38 ja 44 prosentajn 

válljijiddjijs gudi diededin e säbrástalá  sámij, jali ällim rádna jienastimlågon tjáledum), ja li 

bajássjaddam sáme birrasin (dánna jienastin 64 prosännta jienastin jus buohtastahttá 45 

prosentajn válljijiddjijs gejn ij lim sáme bajássjaddam). Giellamáhttudagáj gáktuj li båhtusa 

sjimuga: válljimoassálasstem lij 72 prosännta válljijiddjijda iesjárvustaládum buorre máhttudagáj 

sáme gielajs muhtemin jus buohtastahttá 43 prosentajn válljijiddjin iesjárvustaládum binná, jali 

älla máhttudagá. Ietjá tjielggidusá li diedon aj ájnnasa tjielggitjit válljimoassálasstemav, bv. mij 

stáhtadiedalasj teoriddjadahkamin álu gåhtjoduvvá árvusmahttemtjielggidussan, nåv gåk 

miellogisvuohta sáme politijkkaj ja jus adná l åvdåstuvvam ja máhttelisvuohta l bájnatjit 

Sámedikke ájrrasijt. 

Sämmiláhkáj li máhttudagá sámegielajs muhtemin ja sosiálalasj integrasjåvnnå ájnasvuohta 

belludagáj válljijiddjij aktijbiedjamij– vaden åvvånagi stuoráp gå ietjá árbbedábálasj 

tjielggidustjerda – valla ájnnasabbo tjielggitjit belludakválljimav li sieradusá vuojnojn (gehtja 

6.kapihttalin). Sieradusá vuojnnet li lahka aktijdum sáme álmmuga juogostjuolldemijn. Guokta 

gålmåt politijkalasj konkrehtalasjássijs gånnå vuojnnosieradusájn lidjin stuorámus 

tjielggidusárvvo tjielggitjit válljijiddjij beludagá válljimav lidjin gatjálvisá jus sáme tjieldij 

ålggolin bierriji stuoráp bájnatjimev oadtjot nåv gåk tjieldij sebrulattajn, ja jus tjielde bierriji 

stuoráp bájnatjimev oadtjot. Goalmát politijkalasj konkrehtalasjássje gånnå vuojno buoremusát 

tjielggiji válljijidjij belludak válljimav lij jus Svierik bierri ILO- konvensjåvnåv 169 ratifisierit. 

Gatjálvisán vásstedi bv. 50 prosännta Jakt – och Fiskesamij válljijiddje dat la buorre jali 

hármmat buorre oajvvadus, mij máhttá buohtastahetduvvat 98, 95 ja 94 prosännta Min Geaidnu, 

Sámiid Riikkabellodagá ja Guovssonáste válljijiddje dasi guorrasin. Vuovdega (87 prosännta), 

Landspartiet Svenska Samera (83 prosännta) ja Samernas/Sámits (82 prosännta) válljijiddje 

tjielggasit guorrasi dán oajvvadussaj, ja gájkka válljijiddje siegen 77 prosännta vásstedi dat la 

buorre jali hármmat buorre oajvvadus.8 Dát perspektijvas åtsådibme vuoset politijkalasj 

                                                           
8 Álbmuda válljijiddje ällim moaddása mijá åtsådimen merustalátjit sihkar statistijkalasj maŋijbåhtusijt ja danen 
belludagáv dánna guodep. 

belludagá åvdåsti umasslágásj juohkusijt sáme sebrudagán, gånnå juogedum 

válljijiddjejuohkusin li tjielgga hábmádum vuojno umasslágásj politijkalasj konkrehtalasjássjijn.  

Poltijkalasj tjuolldemihtanis tjielggá aj gå åtsådip majt válljijiddjejuogos adná muhtem 

politijkalasj konkrehtalasjássjijn ja gåktu konkrehtalasjássje válljijiddjij vuojnos li aktidum 

(gehtja 7.kapihttalin). Svieriga politijkka ja sámij juogostjuolldem la ájnas gåktu sáme politijkka 

hábbmiduvvá, vil tjielggá buohtastahttemin válljijiddjejuohkusijn Vuonan, gånnå vuona stáhta 

politijkka la vuojnnum ietjálágátjin ja dát tjuolldemihtanis gájkkásattjat ållu fájllu (gehtja 13. 

kapihttalin).9 Vuonan la iesjmierredibme tjuolldemihtanis válljijiddjejuohkusin, mij ij la 

Svierigin. Politijkalasj tjuolldemihtanisáj guoradallam svieriga válljijiddjejuohkusin vuoset dan 

sadjáj sáme válljijiddjejuogos la avtamielak ahte Sámedikke fábmo bierri laseduvvat, juoga majt 

lip tjielggim nåv gåk lasedum iesjmierredibme l ájnas ássje válljijiddjejuohkusij. Gávnnu de 

tjielgga rijddoihtanis sáme sebrudagá ja svieriga stáhta gaskan ja l sierraláhkáj vuojnos 

gatjálvisájn ma guosski máhttelisvuohtaj ájmon anedit árbbedábálasj äládusájt ja sáme kultuvrav. 

Sämmibále gávnnu tjuolldemihtanis válljijiddjij siegen lasedum sáme iesjmierredime sisanádusá 

gáktuj, d.j. gåktu iesjmierredibme galggá álgaduvvat ja makkir ássjijn Sámedikke bájnatjibme ja 

fábmo bierri laseduvvat. Vuojnnojienastitbme stivrri válljijiddjij belludak válljimav la 

demokratiddjateorehtalasj åvddågåvvå – ja dán hárráj sámediggeválljim vuorbástuvvaá - valla 

jus dá nággididdje tjuolldemihtanisá ilá stuorru de vádá l juogostjuolldem duosstu Sámedikkev 

duodas árvusmáhttet svieriga stáhta politijkav ulmijn lasedit iesjmierredime mierev, juoga mij 

vuojnnet la ájnnasamos válljijiddjejuohkusin. 

 Nubbe vijor – jali rábmavijor Sámediggáj – mij la ájnas moatte båhtusij majt vuojnnep 

åtsådimen guosská stáhta politijkkaj dálásjájge, vuojn vijor Sámedigge l dagádum fábmudahkan 

ráddidusá vuollásasj ja Sámedikken la sagga ráddjidum mierredumfábmo, jali ij åvvå 

mierredimfábmo moatten ájnnasamos ássjen sáme sebrudagán (gehtja 3. kapihttalin dárkkelap 

buojkuldahkaj Sámedikke formálalasj mandáhtas ja dahkamusás). Válljijiddjeåtsådibme vuoset 

bv. válljijiddejuohkusin la vuollegis åskeldibme ietjas álmmukválljidum orgánaj, val 16 

prosentan la viehka jali hármmat stuorra åskeldibme Sámediggáj. Dasi vil la vuollegis 

åskeldibme politijkkárijda Sámedikken, val juohkka vidát válljijiddjen la alla, jali hármmat alla 

åskeldibme politijkarijs, ja binnep gå juohkka goalmát válljijiddje l dudálasj Sámedikke bargujn 

ja doajmmavuogijn, ja vájku jus guosská dan doajmmaj tjuottjodus fábmudahkan (30 prosännta l 

                                                           
9 Ájnas dán aktijvuodan la aj boatsojäládusássje e Sámedikkes giehtadaláduvá. 

dudálasj jali hármmat dudálasj), jali dåjman álmmukválljidum orgánan (28 prosännta) 

Válljimoassálasstem la vil vuollánam vuostasj válljima rájes 1993, 71 prosentas gitta 54 

prosänntaj válljimin 2013.10 Dá lågo lulun vuosedit Sámedikken la rasjes sajádahka ietjas 

válljijiddjejuohkusin. Mijá båhtusa siejvvi gåjt ássje lágalasjvuoda birrra hähttu dádjaduvvat 

Sámedikke institusjåvnålasj organisasjåvnå ja ráddjidum formálalasj mandáhtas.  

 Válljimoassálasstema gáktuj demokratiddjateoriddjan álu ságastallá birra ahte gájkajn gudi 

guoskadalli politijkalasj märrádusájs aj galggá gávnnut rievtesvuohta oassálasstet mierredimen 

(jienasta). Válljimin gånnå gájka märrádusájs guoskadalli álmmukválljidum orgánan, máhttá 

vuollegis válljimoassálasstem dádjaduvvat märkkan ilá binná åskeldibmáj demokráhtalasj 

vuogádahkaj (5.kapihttalin). Árbbedábálasj ájáduskonstruksjåvnnå dávk vuojnnet ij la dalága 

anedahtte válljimin Sámediggáj: jus märrádusá ma mierreduvvi Sámedikken li ráddjidum galle 

ássjáj – ja dikken ij la åvvå mierredimfábmo moatten ájnas ássjen sámesebrudagán - vuojnnet ij 

la sierraláhkáj alvos ahte válljimoassálasstem la vuollegis. Manen jienastit jus adná Sámedikkev 

fámodinmen ájnas ássjijn? Jali jus adná dikkev suorggen svieriga stáhtaj fábmudagá vuogen? Gå 

gudi ettjin jienasta 2013 válljimin diededin manen ettjin jienasta, lij akta ájnnasamos årijs ma 

diededuvvin (maŋŋel ilá binná miellogisvuohta politijkas) ahte Sámedigge lij fámodibme.11 

Märrádus ij jienastit luluj dat perspektijvas åvdemusát tjielggiduvvat vuosstálasstemin 

Sámedikke organisasjåvnnåj fábmudahkan ja svieriga stáhta bisot mierredimfámov guovddelis 

politijkalasj ássjijn.  

Sjimugisláhkáj máhttá aj goappátjagá vuollegis åskeldibme ja assjme Sámedikke bargujn 

dádjaduvvat: Sámedikken fájllu formálalasj máhttudahka doajmmat suorgijn majt válljijiddje 

adni ájnnasabmusin. Vuollegis åskeldibme l diedon håjes boados ja vuollegis åskeldibme juohká  

válljijiddjejuohkusav ållåsit, vájku bv. belludakválljim ja árvvoaktisasjvuoda dåbddo Sámijn 

(9.kapihttalin). Válljijiddje li dasi vil gájkkásattjat asjmen dikke bargujn álmmukválljidum 

orgánan valla aj árvustallama dikke bargos fábmudahkan li sieldes nievre. Nievres duobbmo l 
                                                           
10 Sämmibále li ulmutja gudi li válljim Sámedikke jienastimlågon registardit 1993 jage rájes stuovagit lassánam, 
5390 lågos vuostasj válljimin 1993 gitta 8327 2013 jage válljimij, ja almma låhko vattedum jiena li aj lassánam 
guhkep ájgev. Vuollániddje válljimoassálasstem la de gájkkásattjat boados ahte gájka gudi li ietjasa registardi 
jienastimlågon e jienasta válljimin. Válljimoassálasstem vuosediddjen lágalasjvuohtaj sjaddá danen åvvånagi 
gássjelap gå ietjá rijkalasj válljimijn Svierigin, mij nannoduvvá dikke ráddjidum mandáhtas. 
11 Dábálasj buohtastahttem mij Vuonajn dagáduvvá, gånnå válljimoassálasstem la årrum gájkkásattjat alep gå 
sámediggeválljimijn Svierigin, ij ga doarjo válljimoassálasstem la vuosediddje ilá binná lágalasjvuohtaj (gehtja 13. 
kapihttalin). Válljimoassálasstema buohtastahttemin vuojnnet sieradusá 13 prosentajn – sieradus 54 prosännta 
válljimoassálasstema gaskan Svierigin ja 67 prosännta Vuonan- gájkkásattjat válljimvuogádagás tjielggiduvvá: 
Vuonan la válljimbiejvve sämmilágásj válljimin Sámediggáj ja Stuordiggáj. Sieradus la, Svierigin gånnå válljim 
Sámediggáj dåjmaduvvá ietjas válljimbiejven, ietjá jagen ja ietjá mánon gå ietjá rijkalasj válljima. 

ásadussaj Sámedigge ja máhtisj dávk reflekterit ahte válljijiddje árvustalli digge ássjijn majn la 

märrádusfábmo, nievres bargov dahká. Valla ilá binná åskeldibme vuojnnet la aj aktijdum 

Sámedikke organisajåvnåjn fábmudahkan ja dikke rádddjidum mandáhtajn. Teoriddja oadtju bv. 

dårjav dajna gå sámediggeválljijiddjijs ieneplåhko sihtá lasedit Sámedikke fámov ja bájnatjimev 

guovddelis ássjijn. Ja mij márjju l ienep miellodahtte dán aktijvuodan la dát la fámon vájku 

válljijiddjijn la alla jali vuollegis åskeldibme Sámedikkes (10.kapihttalin). Dát perspektijvas luluj 

vuollegis åskeldibme märkkan masi álu gåhtjoduvvá institusjåvnålasj fámodisvuohtan, d.j. vijor 

gånnå válljijiddjíj vuorddaga majna ásadus galggá vuorbástuvvat, stedná ásadusá mandáhtajn ja 

máhttelisvuohta oallevuodan vuorbástuvvat. Árvustallá gus Sámedikke válljimjuogos ahte fábmo 

sijá álmmukválljidumorganan la ilá ráddjidum ja bájnatjibme ássjijn ma li ájnasa sáme 

sebrudagán fájlluji – majt båhtusa mijá åtsådimen vuosedi – de dát máhttá båhtusav vaddet 

institusjåvnålasj fámodibmáj. Nuohkahit ásadusájn mij ij máhte vaddet majt válljijiddjejuogos 

sihtá institusjåvnålasj organisasjåvnå ja ráddjidum mándáhta diehti vuojnnet la målsudahkes 

válljijiddjij vuojnos. Jus dat vil aktiduvvá Sámedigge l fábmudahka ráddidusá vuollásasj ja 

danen la sagga juorbbás identitähtta åvdåstiddje orgánan, de l máhttelisvuohta ilá binná 

åskeldibme vil nannoduvvá. Vuona guoran (gehtja 13. kapihttalin) tjielggá aj vuollegis 

åskeldibme svieriga Sámedikkes ij máhte dádjaduvvat aktijmáhttá ilá binná lágalasjvuodas mij la 

svieriga rijkalasj politijkan ja dan ásadusájn sáme válljijiddjejuohkusin Vuona guoran.  

Samedikke ráddjidum mandáhtta dahká aj sierralágásj gasskavuodav politijkalasj belludagáj 

ja álmmukválljidum politijkarij ja válljijiddjejuohkusa gaskan. Buojkoduvvá 

konkrehtalasjássjepolitijkalasj sisano guoradallam baktu umasslágásj sámediggebelludagáj 

prográmman Sámedikke 1993 jage rahpama rájes (gehtja 3.kapihttalin). Belludagáj prográmman 

gávnnu tjielgga aktelisvuohta guhkep ájgen makkir ássje li árvustaláduvvam ájnnasabmusin – 

giella, skåvllå/åhpadus, kultuvrra, boatsojäládus, sáme riektá ednamij ja tjáhtjáj, ja avtalágásj 

riektá gájkka sámijda – vájku diedon gávnnuji sieradusá belludagáj gaskan man ednagav dá ássje 

dättoduvvi. Moatten ássjen li Sámedikken dahkamusá fábmudahkan valla ij la mierrediddje 

märradusfábmo. Ássje mij tjoahkkájgessusin la årrum ållu ájnnasamos vuostasj válljima 1993 

jage rájes la årrum ássje sáme riektá birra ednamij ja tjáhtjáj, aktan ássje návdij, smáviellebivdo, 

råhkkådagá ja bieggafámo birra. Gájkka politijkalasj belludagájn la vuojnno ahte sáme riektá 

ednamij ja tjáhtjáj bierri nannoduvvat, nåv gåk luonndoluohko Sámen bierriji stivrriduvvat sáme 

álmmugis. Sámedikken ij la mierredumfábmo dán ássjen. Belludagá gárvedi válljimav 

prográmmaj majn – Sámedikke dálásj mandáhtajn – ij la formálalasj mierredumfábmo ja majt sij 

stuorámus jahkedahtesvuodajn e máhte ållidit. Máhttelisvuohta l diedon suojmma fámoduhttet 

åskeldimev goappátjagá Samediggáj, ja belludagájda ja álmmukválljidum ájrrasijda.  

Ráddjidum mandáhtta máhttá aj muhtem märráj buojkodit tjielgga – valla smávva – 

sieradusájt kujnaj ja ålmåj gaskan nåv gåk åtsådibme tjielggi (gehtja 8.kapihttalin). Sieradusá e 

giehtadalá val sosio- demográfalasj diedojt – kujnajn juohkusin la vehik alep åhpadus gå 

ålmmåjn, ienebut viessu sáme guovddelisbájke ålggolin, ja siján li vehik alep iesjárvustaládum 

máhttudagá sámegielan ja li ienebut integreridum sáme sebrudagán – ja gávnnuji aj sieradusá 

vuojnon Sámedikke fábmuj ja bájnatjibmáj, ja makkir ássjijt Sámedigge bierri åvdåjdit ienebut 

bargonis. Válljijiddjeåtsådibme vuoset bv. kujna sihti ienebut gå ålmmå lasedit Sámedikke 

fámov ienemus politijkalasj ássjijn ja digge galggá åvdåjdit varresvuohta-ja skihpasujtto, 

nuorajdahkamusájt ja buohtaárvov. Vuohke dádjadit dájt sieradusájt la ahte máhttá midjij 

diededit juoga sieradusá birra gåktu kujnaj ja ålmmåj vidjura li hábbmidum. Le gus nåvti ahte 

kujna sáme sebrudagán – nåv gåk ienemus ietjá sebrudagájn- stuorámus åvdåsvásstádusáv válldi 

sujtos ja huvsos, de suorge sjaddi ájnnasappo kujnajda. Kujnajn vil árvvaluvvi nuppástallamis 

sahtebiejven dejvadallat ja dav ájttsat, álu tjanádum sujttuj ja huksuj, ienebut gå ålmmå. 

Sämmibále Sámedigge ásadussan ij fála, vattedum dan dálásj mándáhtav, kujnajda moadda 

máhttelisvuoda doajmmat ássjijda jali jur dájn ássjijn. Sjaddá de kujnaj perspektijvas sierralágásj 

tjielgas ahte riektá iesjmierredibmáj ij máhte ålliduvvat gå märrádusá ma guosski ulmutjij 

sahtebäjvváj e gávnnu politijkalasj mandáhtan 

Hejttemin galggap dánna bäggalit guokta ietjá rábmavidjura Sámediggáj, ma aj li ájnnasa dán 

åtsådibmáj. Vuostasj giehtadallá gåktu belludagá barggi nammadittjat ja åttjudit kandidáhtajt sijá 

listajda válljima åvddåla ja maŋemus märrádus birra listaj aktijbiedjam dagáduvvá (gehtja 4. 

kapihttalin). Åtsådibme vuoset belludagáj åttjudimprosessa umassláhkáj vuojnnet li rahppot, d.j. 

jus ulmusj sihtá oassálasstet ja vuosstájvásstet njuolgadusájt dasi de máhttelisvuoda li stuore dav 

aj dahkat. Ájnas doajmma mij la belludagá politijkalasj vuogádagán mávset dávk belludagáj 

ráddjidum ekonomalasj luohkojs, mij maŋutjissaj ráddidusás stivrriduvvá dan jahkásasj 

njuolgadahttemdiededimen Sámediggáj mij mierret dikke budjehtav (gehtja 3.kapihttalin). 

Luohko fájlluji ållestjåhkanimgávnadimij gaskan bargatijt rabásmielagit sáme sebrudahkaj, mij 

konkrehtalattjat vájvet kandidáhtaj åttjudimev valla aj máhttelisvuodav barggat 

belludakpolitijkalattjat ja vuododit dåjmalasj belludakorganisasjåvnåjt, mij máhttelisvuodav 

dahká vil mälggodimev belludagáj ja válljijiddjejuohkusa gaskan.  

Nubbe rábmavijor sisanet ahte Sámedigge l álmmukválljidum sáme åvdåstiddje orgána ja 

dåjmatjit demokráhtalasj dåjman la ájnas gávnnu almulasj sadje gånnå válljijiddjij vuojno 

nákkodagi máhtti åvddåjbuvteduvvat ja ságastaláduvvat. Duodden la mierrediddje 

válljimdemokratiddjaj gånnå l gáhpustibme belludagáj gaskan ahte válljijiddijn la 

máhttelisvuohta válljit diededimijn, d.j. diehtá ma li umasslágásj politijkalasj belludagáj vuojno 

ja majt åvdåsti. Sieldes ájnas la dán almulasj sadjáj – gasskavuohta válljijiddjij ja válljidum 

ulmutjij gaskan - la medias. Gåktu ájnas ássje sáme sebrudagán ságastaláduvvi median, gåktu 

válljimsjváhtjamus hábbmiduvvá, ja makkir diededim tjärdda válljijiddje máhtti oadtjot dáj 

almulasj diededimtjerdaj baktu la danen ájnas. Dán girjen tjalmostuvvá media doajmma válljima 

váksjumin. Goappátjagá public-service media ja prienntidum media l guoradaláduvvam. 

Kapihttalin mij la guoradallam public-service – SVT Sápmi, SR Sameradio ja SVT/SR:a aktisasj 

webbabielev sametingsvalet.se - la maŋijboados dán mediajn lij sámediggeválljis viehka 

vijdesbirástiddje váksjom, moadda tema giehtadaláduvvin, válljim vuojnustahteduváj moatten 

ságastallamin ja moadda vuojno åvddåjbuvteduvvin (gehtja 11.kapihttalav). Bäjvvásasj rijkalasj 

ja bájkálasj pressa åtsådimen, ja Samefolket tidnigin lij boados åvvånagi ienebut juogedum 

(gehtja 12.kapihttalin). Guoradallam vuoset rijkalasj prässa gájkkásattjat ij åvvå váksjuda 

sámediggeválljimav, bájkálasj tidniga li tsuojggusit nievre váksjumim åvdedittjat sáme almulasj 

doajmmaguovlov gå Samefolket hármmat tjielggasit vuosstájvásstet media doajmmaj sáme 

álmulasjvuoda guodden válljima buorre váksjumijn. Sämmibále guoradallama dahki moadda 

ájnas gatjálvisá birra gåktu álmulasj sadje vuojnnu. Dakkir gatjálvis la ahte válljijiddje biedji 

tv:av ájnnasamos mediagálldon diededibmáj- åvddål gå goappátjagá radio, sametingsvalet.se ja 

Samefolket- sämmibále gå tv:an lij åvvå nievrep váksjum válljimis. Ietjá guoradallam la 

ájnnasamos gálldo diededibmáj válljima åvddåla válljijiddjij ieneplåhkuj lij ságastallam rádnaj ja 

fuolkijn, ja belludakprogramma, juoga mij vuoset almulasj politijkalasj ságastallam gájk 

åvdemusát la media diededimgaskostime ålggolin. Jus la nåvti, de máhttá åvdedit sieradusájt 

nannodit válljijiddjij gejn l alla sosiálalasj integrasjåvnnå sáme sebrudagán ja válljijiddjijn 

gaskan gejn la vuollegis, bv. politijkalasj miellogisvuoda ja máhttudagáj gáktuj gåktu belludagá 

vuojno li umasslágásj konkrehtalasjássjijn.  

 

Girje disposisjåvnnå  

Girjje l gájkkásattjat disponeridum gålmån umasslágásj oassen. Vuostatjin guoradaláduvvá 

rábmavidjurijs moadda majn Sámedigge doajmmá. 2. kapihttalin (Patrik Lanttos ja Ulf 

Mörkenstamas) hábbmiduvvá histårjålasj kontäksta manna Sámedigge dagáduváj ja uddni 

doajmmá. Kapihtal vaddá vargga vihttalåktjuohtejahkásasj perspektijvav goappátjagá stáhtá 

politijkkaj ja sáme politijkalasj fábmotjoaggemij. 3. kapihtal (Anna-Maria Fjellströmas, Marie 

Knoblochas, Ulf Mörkenstamas ja Ragnhild Nilssonis) buojkot konkrehtalattjabut Sámedigge 

formálalasj mandáhtas ja buojkodi válljimvuogádagáv mij njuolgat Sámedikke politijkalasj 

oasev. Sämmiláhkáj vatteduvvá oanegis tjoahkkájgäsos belludakvuogádagás mij åvddån ja 

vuoset vuodon vuojnnet la sieldes nanos: belludagájs ma mandáhtav oadtjun 2013 jage válljimin, 

li gájkka belludagá (ietján gå akta) oassálasstam vuostasj válljima 1993 jage rájes. Tjuovvo 4. 

kapihttalin (Anna-Maria Fjellströmas) buohtastahteduvvá gåktu belludagá li organiserim ietjasa 

sisŋásj bargov nammadittjat ulmutjijt gudi maŋutjissaj galggi kandiderit belludagá åvdås ja 

doajvvo válljiduvvi ájrrasin, jali sadjásattjan Sámedikken. Kapihtal hiejteduvvá guoradalá gåktu 

kandidáhta, ájrrasa ja sadjásattja aktisasattjat li åvdåstum válljimjuohkusij ållesvuodan sjierves, 

álldaris ja geográfalasj häjmmabájkes. 

Girje nuppen oasen la válljijiddjedåmadimvuohke ja vuojno guovddelin. 5. kapihttalin (Stefan 

Dahlbergis ja Ulf Mörkenstamas) guoradaláduvvá belludagáj válljijiddjij ja válljijiddjij 

belludakválljima aktijbiejadibme. Tjuovvo kapihtal, 7. kapihtal (Ragnhild Nilssonis, Uf 

Mörkenstamas ja Richard Svenssonis) tjiegŋot politijkalasj tjuolldemrájij guoradallam sáme 

válljijiddjejuohkusin. 8. kapihttalin Ragnhild Nilssonis, Maria Janssonis, Ulf Mörkenstamas ja 

Stefan Dahlbergas) åtsåduvvá sjierve merkadus sámediggeválljimin. Politijkalasj åskeldibme ja 

sosiálalasj åssko válljijiddjejuohkusin la guovddelin tjuovvo guovten kapihttalin, politijkalasj 

åskeldibme 9. kapihttalin (Sören Holmbergas) ja sosialalasj åssko 10. kapihttalin (Ragnhild 

Nilssonis ja Tommy Mölleris).  

Goalmát oasse sisanet guokta kápihttala majn media doajmma sámediggeválljimin 

ságastaláduvvá. 11. kapihtalin (Eli Skogerbøas ja Emma Sjøenden Vestlis) åtsåduvvá public 

service media: SVT Sápmi, SR Sameradion ja Sámeradion.se. 12. kapihttalin (Andreas 

Gottardis) åtsåduvvá válljima gähttjam fertbäjvvásasj ja bájkálasj pressan, ja ájggetjállagin 

Samefolket.  

Maŋutjissaj, 13. kapihttalin (Ulf Mörkenstamas, Stefan Dahlbergas, Johannes Berghas ja Jo 

Saglies), biejaduvvá svieriga válljijiddjeguoradallam 2013 perspektijvan gå buohtastahteduvvá 

sámediggeválljimijn Vuonan sämmi jage. Kapihttala guovddelin li gålmmå suorge: 

valljjimoassálasstem, politijkalasj tjuolldemráje ja lágalasjvuohta.  

Hiejttembáhko: Politijkalasj ávttjimusá dálásjájge Sámediggáj  

Válljijiddjeåtsådibme ja dan båhtusa vuoset Sámedigge l moatten stuorra ávttjimusáj åvdån ja 

sihtap dánna siejvvet guoktáj, akta ájnnasamos ålgop gasskavuohta svieriga stáhtaj ja akta 

ienemusát sisŋep sáme sebrudagán. Vuostasj, ålgop, le birra majt árvustallap vuodo 

gássjelisvuohtan, vuojn sisadno massta sáme riektá iesjmierredibmáj galggá mierkkit politijkalasj 

oallevuodan ij la nanustahtedum. Buktá ij la ållu tjielgas makkir doajmma Sámedikken galggá 

vaj sáme álmmuk Svierigin galggá máhttet dáv riektáv dåjmadit, dát vájku sáme 

válljijiddjejuogos ja politijkalasj belludagá li avtamielalattja ahte Sámedikke doajmma sáme 

iesjmierredimen la guovddelis. Diedon la lahka gasskavuohta nuppijn rábmavidjurijn majt 

árvustalájma stuorra ájnasvuodas dádjadittjat válljijiddjedåmadimvuogev ja vuojnojt, vuojn 

Sámedikke formálalasj sajádagáv ja mandáhtav. Válljijiddjijs vuojnos la goappátjagá Sámedikke 

almulasjriektálasj sajádahka fábmudahkan ja dan ráddjidum dahkamus hieredissan lasedittjat ja 

dåjmadittjat riektáv iesjmierredibmáj. Åtsådime boados vuoset le sagga ájnas gähttjat Sámedikke 

sajádagáv ja hähttu dagáduvvat bálldalakkoj riektá sáme iesjmierredibmáj biejaduvvá ja váttugit 

mierreduvvá. Sámedikke organisasjåvnåv ja dahkamusáv danen ij la máhttelis ságastaláduvvat 

sieradum ássjes gåktu svieriga stáhta politijkka sámeássjijn bierri hábbmiduvvat ållesvuodan. 

Dán ságastallamin dávk sáme hähttuji - ja Sámedigge åvdåstiddje orgánan - máhttelisvuodav 

vatteduvvat avtalágasj vidjurijn oassálasstet politijka hábbmidibmáj. Riektá iesjmierredibmáj dáv 

rávkká (gehtja bv. Åhrén 2016).  

Sisŋásj ávttjimusá vuodo l nuppe rábmavidjurin Sámediggáj álmmukválljidum organan; 

tjuolldem. Gå tjiegŋalis sieradisá gávnnuji sáme sebrudagán ja dahki tjielgga tjuolldemrájijt aj 

Sámedikken, de dahká gássjelin jali vájku máhtodibme rávkalvisájt hábmádit åvdåstiddje orgána 

baktu avtamielagit. Svierigin, lij akta ráddidusá ájnnasamos oarre Sámedikkev vuododittjat 

”avtalágásj sáme åvdåstiddjev”, oadtjot mij máhttá ”åvdedit avtalágásjj [stáhta] sáme politijkkaj” 

(SOU 1989:41, 150, 149). Bilkálattjat de dá histårålasj dagádum ja nággidum tjuolldemráje 

máhtti aj ávkken årrot oarren stáhtaj rievddadum mandáhttaj Sámediggáj ja boahtteájggásasj 

stáhta politijkkaj dálásj vidjuris hábbmidum, siejve sáme sebrudagá sisŋásj rijdojda. Vihke 

sjaddá de álggoálmmuksebrudahkaj ja ij stáhta politijkkaj mij álgos dagáj dájt tjuolldemrájijt 

(gehtja bv. Josefsen, Mörkenstam, Nilsson 2016, 32). Jåvsådittjat masi válljijiddjejuogos 

vuojnnet la åvtåmielalasj - ájnasvuohta lasedit Sámedikke fámov ja bájnatjimev – de Sámedigge 

hähttu, dan belludagá ja álmmukválljidum ájrrasa strategiddjajt gávnnat tjuottjodittjat dáv 

válljijiddjejuohkusa miellogisvuodav. Gå Sámedigge dán rádjáj ij la vuorbástuvvam dájna, 

vuoset i.s. vuollegis åskeldibme válljijiddjijn ietjasa ásadussaj.  

Maŋutjissaj la árvulasj dieddelit uddni gávnnuji guokta dåhkkidum álmmuga Svierigin - sáme 

ja dárrolattja – ja goappátjin la dåhkkidum riektá iesjmierredibmáj rijkajgasskasasj riektá milta. 

Svieriga ráddimlága guovddelisparagráfan javladuvvá ”gájkka almulasj fábmo Svierigin 

vuododuvvá wwwwwwwwwwwwwwwwwwwwwwwedddddddsd” (SFS 1974:152, Kap.1, § 1). 

Gåktu galggá sáme álmmugij dádjaduvvat?  Ja mikkir formálalasj sajádahka galggá Sámedikken, 

jus la sáme álmmugis massta almulasj fábmo vuododuvvá? 


